
Assalamualaikum WBT

Bismillahirrahmanirrahim.

Hari Sedunia bagi Keselamatan dan Kesihatan Pekerjaan, atau lebih dikenali 
sebagai World OSH Day disambut pada 28 April setiap tahun sejak 2003 
melalui pengisytiharan yang dibuat oleh Pertubuhan Buruh Antarabangsa 
(ILO). Antara lain, sambutan di seluruh dunia ini menekankan pencegahan 
kemalangan dan penyakit pekerjaan melalui kerjasama tripartite 
melibatkan pihak kerajaan, majikan dan pekerja serta penglibatan semua 
pihak berkepentingan melalui dialog sosial.

Menerusi inisiatif yang diambil oleh kesatuan-kesatuan sekerja di seluruh 
dunia ini, World OSH Day pada awalnya disambut untuk mengenang 
kembali dan menghargai pekerja yang terlibat dalam kemalangan dan 
penyakit pekerjaan serta mempromosi budaya pencegahan kemalangan 
dan penyakit di tempat kerja.

Bagi tahun 2024, tema yang dipilih oleh ILO adalah “Kesan Perubahan 
Iklim Terhadap Keselamatan dan Kesihatan Pekerjaan (KKP)”. Ia bertepatan 
dengan risiko pekerjaan semasa yang semakin membimbangkan akibat 
perubahan iklim, termasuk yang disebabkan oleh tegasan haba, sinaran 
ultra ungu, pencemaran udara, kemalangan besar industri, pendedahan 
kepada bahan kimia, cuaca melampau dan peningkatan penyakit bawaan 
vektor.

Di Malaysia, pihak kerajaan telah memperkenalkan pelbagai dasar, 
perundangan dan program pendidikan yang sesuai untuk membantu 
industri, majikan dan golongan pekerja menangani risiko pekerjaan di 
tempat kerja akibat perubahan iklim. NIOSH turut memainkan peranan 
aktif dalam usaha menyokong inisiatif berkaitan melalui pelbagai program 
yang telah, sedang dan akan dilaksanakan. 

Antara program yang telah dijalankan NIOSH termasuk latihan pengurusan 
tekanan haba untuk pekerja serta khidmat rundingan seperti pentaksiran 
risiko berkaitan tegasan haba di tempat kerja dan premis yang berkaitan. 
NIOSH turut melaksanakan aktiviti penyelidikan dan pembangunan yang 
melibatkan pengumpulan data di lapangan dan analisis ujian makmal bagi 
membantu para pelanggan meningkatkan tahap KKP ekoran perubahan 
cuaca yang semakin meningkat.

Pada masa yang sama, NIOSH turut menjalankan aktiviti penyebaran 
maklumat melalui bahan penerbitan, kempen dan ceramah berkaitan tema 
World OSH Day serta aktiviti persijilan untuk membantu agensi kerajaan 
dan industri meningkatkan tahap pengurusan berkaitan kebajikan pekerja 
dan kelestarian alam sekitar, selaras dengan prinsip-prinsip Alam Sekitar, 
Sosial dan Tadbir Urus (ESG).

Semoga perkongsian maklumat mengenai kesan perubahan iklim terhadap 
pekerja di dalam buletin FYi edisi April 2024 ini dapat memberi panduan 
dan manfaat kepada para pembaca serta meningkatkan usaha organisasi 
dan para majikan untuk menyediakan persekitaran kerja yang kondusif 
agar mereka mampu menangani sebarang risiko yang bakal berlaku.

Jabatan Perundingan dan Penyelidikan & Pembangunan (CRDD), NIOSH 

Kesan Perubahan Iklim 
terhadap Keselamatan dan 
Kesihatan Pekerjaan
Pada tarikh 28 April setiap tahun, 
Pertubuhan Buruh Antarabangsa 
(ILO) memperingati Hari Sedunia bagi 
Keselamatan dan Kesihatan Pekerjaan 
dengan memfokuskan kepada tema 
yang dikaitkan dengan keselamatan 
dan kesihatan pekerjaan. Tahun ini, 
tema yang dipilih adalah berkaitan 
kesan perubahan iklim terhadap 
keselamatan dan kesihatan pekerjaan.

Iklim merujuk kepada suhu, 
kelembapan dan pola taburan hujan 
jangka panjang bagi sesuatu kawasan 
dalam tempoh satu musim, tahun 
atau dekad. Sementara keadaan 
cuaca boleh bertukar dalam tempoh 
beberapa jam, iklim mengalami 
perubahan dalam tempoh masa 
yang lebih panjang. Perubahan iklim 
merupakan variasi (ragam) yang ketara 
ke atas keadaan cuaca. Contohnya 
keadaan yang lebih hangat/dingin, 
lebih lembap, atau lebih kering 
dalam tempoh beberapa dekad. Ia 
merupakan trend jangka panjang 
yang membezakan perubahan iklim 
dengan pertukaran cuaca semulajadi.

Keselamatan dan kesihatan pekerjaan 
(KKP) pula didefinisikan oleh 
Pertubuhan Buruh Antarabangsa 
(ILO) sebagai sains penjangkaan, 
pengenalpastian, pentaksiran dan 
pengawalan hazard yang wujud pada 
atau daripada tempat kerja yang boleh 
memberi kesan kepada kesihatan 
dan kesejahteraan pekerja, dengan 
pertimbangan terhadap kesan yang 
mungkin berlaku kepada komuniti 
setempat dan alam sekitar.

Sejak kebelakangan ini, pola 
keadaan cuaca mula menampakkan 
kesan yang semakin nyata kepada 
persekitaran pekerjaan, terutamanya 
kesan terhadap keselamatan 
dan kesihatan pekerja. Contoh 
risiko pekerjaan yang bertambah 
kemudaratannya akibat perubahan 
iklim ini termasuklah tegasan haba, 
sinaran ultra ungu, pencemaran 
udara, kemalangan besar industri 
(termasuk pendedahan bahan kimia), 
peristiwa cuaca melampau dan  
peningkatan penyakit bawaan vektor.

Sinaran ultra ungu (UV)

Keterangan: Sebahagian daripada spektrum elektromagnetik (cahaya) yang sampai 
ke bumi dari matahari dengan gelombang yang lebih pendek berbanding spektrum 
tampak. 

Kesan kesihatan: Kesan kepada kulit, mata dan sistem imun.

Kesan akut: Selaran matahari (erythema). 

Kesan kronik: Keradangan mata, kemerosotan sel-sel kulit, tisu gentian dan saluran 
darah yang kemudiannya menyebabkan keadaan penuaan kulit pra-matang, ruam dan 
kulit bersisik.

Pencemaran udara

Keterangan: Satu keadaan di mana terdapat perubahan kandungan bahan kimia, 
jirim zarahan atau wujudnya bahan pencemar di dalam udara atau atmosfera yang 
berbahaya kepada kehidupan (manusia, haiwan dan tumbuhan).

Kesan kesihatan: Kematian pramatang, jangkitan, penyakit pernafasan kronik, 
serangan jantung  dan kanser paru-paru.

Peristiwa cuaca melampau

Keterangan: Kejadian cuaca melampau luar biasa yang boleh menyebabkan kesan 
yang dahsyat kepada komuniti, aktiviti ekonomi dan ekosistem semulajadi. Kesan cuaca 
melampau boleh menyebabkan pelbagai peristiwa seperti ribut, taufan, peningkatan 
aras laut, banjir dan kebakaran hutan.

Kesan kesihatan: Kecederaan akibat objek bawaan taufan dan ribut pantai serta boleh 
meningkatkan risiko penyebaran bahan kimia berbahaya dan penyakit bawaan vektor. 

Peningkatan aras laut dan banjir mencemarkan sumber air dengan kuman yang 
boleh menyebabkan penyakit berkaitan kualiti kebersihan air dan makanan. Kulapuk 
yang terhasil dalam udara akibat kejadian ini juga boleh menyebabkan sakit 
kepala, kerengsaan kepada mata, hidung dan mulut. Pendedahan berlarutan boleh 
menyebabkan penyakit paru-paru seperti asma dan jangkitan paru-paru kepada 
mangsa yang rentan. 

Asap kebakaran hutan yang dibawa angin boleh bergerak jauh daripada lokasi kejadian.  
Ia menyebabkan kerengsaan kepada saluran pernafasan manusia yang berada dalam 
laluannya dan boleh memudaratkan sekiranya terdedah lebih lama. 

Kemalangan besar industri

Keterangan: Suatu kejadian termasuk, terutamanya, suatu pengeluaran besar, 
kebakaran atau letupan, akibat daripada pembangunan yang tidak terkawal dalam 
perjalanan suatu aktiviti industri yang menyebabkan bahaya serius kepada orang, sama 
ada serta merta atau kemudiannya atau dalam atau luar sesuatu pepasangan, atau 
kepada alam sekitar, melibatkan satu atau lebih bahan berbahaya. (Peraturan-Peraturan 
Keselamatan dan Kesihatan Pekerjaan: Kawalan Terhadap Bahaya Kemalangan Besar 
Dalam Perindustrian (CIMAH) 1996)

Kesan kesihatan: Pelbagai kesan kesihatan seperti ketidakselesaan, mual, mata berair, 
sukar bernafas, keresahan dan tidak sedar diri  akibat kebocoran bahan kimia yang 
boleh membentuk awan toksik; melecur, kecederaan kepada saluran pernafasan dan 
keracunan sekiranya melibatkan bahang letupan dan kebakaran; gelombang kejutan 
yang terhasil daripada letupan yang boleh menyebabkan trauma.

Penyakit bawaan vektor

Keterangan: Penyakit yang disebarkan melalui vektor seperti tikus, nyamuk, lalat dan 
cacing.

Kesan kesihatan: Malaria, demam Denggi/Demam Denggi Berdarah, penyakit 
Filariasis, penyakit Scrub Typhus, Penyakit Japanese Encephalitis(JE), penyakit 
Chikungunya, penyakit Hawar dan penyakit Demam Kuning.

Di Malaysia, terdapat beberapa 
kementerian, jabatan dan agensi 
kerajaan yang bertanggungjawab 
merangka dan melaksanakan 
dasar, menyokong pematuhan, 
menguatkuasakan undang-undang, 
menyelidik, menyediakan laporan 
berkala dan mempromosikan 
aspek yang terkait secara langsung 
dengan perubahan iklim seperti 
yang tersenarai di atas. Antaranya 
termasuklah Kementerian Sumber 
Asli, Alam Sekitar dan Perubahan 
Iklim (NRECC), Kementerian 
Kesihatan Malaysia (KKM), Jabatan 
Meteorologi Malaysia (METMalaysia), 
Jabatan Keselamatan dan Kesihatan 
Pekerjaan (JKKP), Jabatan Alam 
Sekitar(JAS), Agensi Nuklear Malaysia 
(Nuklear Malaysia), dan Institut 
Keselamatan dan Kesihatan Pekerjaan 
Negara (NIOSH). 

Tegasan haba yang tersenarai sebagai 
salah satu risiko pekerjaan akibat 
perubahan iklim dunia dikategorikan 
sebagai hazard fizikal dan boleh 
menyebabkan kesan kesihatan, 
sama ada secara langsung atau tidak 
langsung kepada pekerja. Ia berlaku 
apabila badan gagal mengawal 
suhu dalaman dan ia mungkin tidak 
kembali kepada suhu normal dengan 
sendirinya. Tegasan haba boleh 
menjadi punca masalah kesihatan 
yang serius kepada mereka yang 
perlu bekerja dalam persekitaran 
panas, terutamanya para pekerja yang 
terdedah kepada kelembapan yang 
tinggi pada masa yang sama. Ia juga 
boleh meningkatkan tekanan dan 
keletihan, sekaligus memungkinkan 
untuk berlakunya kemalangan di 
tempat kerja. Seterusnya, rujukan 
lengkap berkaitan pentaksiran risiko 
dan langkah kawalan risiko telah 
diperincikan dalam Garis Panduan 
Pengurusan Tegasan Haba di Tempat 
Kerja terbitan JKKP. 

Terdapat pekerjaan berisiko tinggi 
yang terkait dengan pendedahan haba 
pada suhu yang tinggi, kelembapan 
yang tinggi dan penat lelah yang 
berlebihan. Golongan pekerja yang 
terdedah dan berisiko untuk terkena 
strok haba termasuklah pekerja 
tapak bina, pekerja di kebun dan 
ladang, pekerja di jalanraya, pekerja 
industri di kilang dan bengkel, ahli 
sukan, anggota badan keselamatan 
yang bertugas di luar dan pekerja 
perkhidmatan utiliti. Namun begitu, 

terdapat juga pekerjaan dalam premis 
yang berisiko akibat peningkatan 
suhu dalaman yang disebabkan 
oleh pengalihudaraan yang kurang 
baik, pembebasan haba berterusan 
daripada jentera, kurang pendingin 
hawa atau kipas yang memberi kesan 
kepada aliran udara dalaman.

NIOSH turut berusaha menyokong 
pematuhan perundangan melalui 
aktiviti latihan, khidmat rundingan, 
penyelidikan & pembangunan, 

Human Climatic Chamber (Luar dan 

Dalam)

Thermal Imager Wet Bulb Globe Temperature (WBGT)

Gambar 1: Antara peralatan pengujian berkaitan tegasan haba di Makmal Ergonomik 

Persekitaran

PERALATAN FUNGSI APLIKASI

Human Climatic Chamber (Espec)
Simulasi suhu dan kelembapan udara 
dalam persekitaran kerja

Analisis keselesaan terma (thermal 
comfort)

Treadmill (Cortex) with gait analyzer 
and EMG Sensor (8 Channel)

Penganalisisan tenaga manusia
Peningkatan penggunaan tenaga 
manusia di dalam kebuk

Fume Extractor Menyingkirkan wasap berbahaya
Menyingkirkan wasap berbahaya 
ketika demonstrasi kerja di dalam 
kebuk 

Thermal Imager (Testo) Imejan infra merah
Analisis badan manusia ketika 
demonstrasi kerja di dalam kebuk 

WBGT (3M QuestTemp QT36) Analisa arus udara panas (thermal)
Analisis therma  (Suhu bebuli 
glob basah / WBGT*, kelembapan, 
kelajuan angin)

* Wet Bulb Globe Temperature (WBGT): Pengukuran kesan haba terhadap manusia di bawah sinaran matahari langsung.

Jadual 1: Senarai fungsi dan aplikasi peralatan di Makmal Ergonomik Persekitaran

penyebaran maklumat dan aktiviti 
persijilan untuk kerajaan, industri, 
majikan, pengeluar dan pekerja 
di Malaysia. Latihan Pengurusan 
Tekanan Haba (Heat Stress 
Management) kepada pekerja, 
organisasi dan industri merupakan 
aktiviti yang lazim. Selanjutnya, 
pentaksiran risiko berkaitan tegasan 
haba di tempat kerja merupakan 
khidmat rundingan yang dijalankan 
di premis dan tempat kerja yang 
memerlukan. Aktiviti penyelidikan 
dan pembangunan pula memerlukan 
pengumpulan data di lapangan dan 
analisis ujian makmal.  

Makmal Ergonomik Persekitaran 
(Environmental Ergonomics 
Laboratory) merupakan salah sebuah 
makmal yang dibangunkan di bawah 
projek pembangunan Pusat Penilaian 
Hazard dan Teknologi Kawalan 
(OSHECT), NIOSH Malaysia. Makmal 

ini membolehkan pelaksanaan 
aktiviti ujian teknikal, kajian, 
penyelidikan dan khidmat nasihat 
berkaitan isu tegasan haba (panas/
sejuk melampau) di persekitaran 
pekerjaan.

Makmal ini juga telah digunakan 
sepenuhnya bagi menghasilkan 
output ‘Kajian Indeks Tegasan 
dan Tekanan Haba serta Kesannya 
kepada Prestasi Pekerja (2021)' 
hasil penyelidikan NIOSH bersama 
Universiti Malaysia Kelantan (UMK) 
dan 'Kajian ke atas Faktor Kritikal 
Tegasan Haba dan Kesan Terhadap 
Fisiologi Pekerja di Malaysia' yang 
merupakan aktiviti penyelidikan 
NIOSH bersama Universiti Teknologi 
Malaysia (UTM).

Bagi aktiviti penyebaran maklumat, 
artikel mengenai kesan kesihatan 
berkaitan  tegasan haba telah 
diterbitkan dalam Buletin FYi Mei 2023 

dan boleh dicapai melalui pautan 
berikut http://www.niosh.com.my/
mediagallery/niosh-in-the-news/
item/748-fyi-bulletin-mei-2023.

Kesan perubahan iklim terhadap 
KKP yang dipilih sebagai tema 
sambutan Hari Sedunia bagi 
Keselamatan dan Kesihatan Pekerjaan 
adalah bertepatan dengan keadaan 
risiko pekerjaan semasa. Kerajaan 
Malaysia melalui beberapa agensi 
yang dipertanggungjawabkan telah 
mewujudkan dasar, perundangan, 
program dan pendidikan sesuai 
kepada industri, majikan dan 
golongan pekerja. NIOSH turut 
memainkan peranan aktif dalam 
usaha menangani risiko tegasan haba 
di tempat kerja yang menerima kesan 
langsung daripada perubahan iklim 
dunia. 



ARTIKELNIOSH Malaysia Newsletter 

www.niosh.com.my

April 2024

6

Nurliana binti Ahmad Lotpi
Pegawai Teknologi Makanan, Seksyen Surveilan dan Komunikasi & Kepenggunaan, Bahagian Keselamatan dan Kualiti Makanan, Jabatan Kesihatan Negeri Selangor

Elak Keracunan Makanan: 
Amalkan 5 Kunci Keselamatan 
Makanan
Menurut Pertubuhan Kesihatan 
Sedunia (WHO), makanan tidak 
selamat yang mengandungi bakteria, 
virus, parasit atau bahan kimia 
berbahaya bertanggungjawab untuk 
lebih daripada 200 penyakit, daripada 
cirit-birit hingga kanser.  Penyakit 
bawaan makanan seperti keracunan 
makanan juga telah menyebabkan 
berjuta-juta penyakit dan juga 
kematian setiap tahun di seluruh 
dunia. Antara gejala keracunan 
makanan adalah loya, muntah, cirit-
birit, sakit perut dan demam. Dalam 
kes yang teruk, ia boleh menyebabkan 
kemasukan ke hospital dan juga 
kematian.

Makanan tidak selamat berpunca 
daripada pencemaran yang boleh 
berlaku pada mana-mana peringkat 
pengeluaran, pemprosesan, 
penyimpanan atau penyediaan 
makanan. Antara perkara penting 
dalam pengendalian makanan 
secara selamat adalah mengelakkan 
pencemaran silang. Pencemaran 
silang dalam penyediaan makanan 
merujuk kepada pemindahan 
mikroorganisma berbahaya atau 
bahan cemar lain dari satu permukaan 
atau bahan makanan ke permukaan 
yang lain, yang membawa kepada 
potensi pencemaran makanan. 
Bagi menangani penyakit bawaan 
makanan, salah satu kaedah yang 
harus diamalkan oleh pengusaha 
makanan dan pengguna adalah ‘5 
Kunci Keselamatan Makanan’.

5 Kunci Keselamatan Makanan 

WHO telah menggariskan lima 
prinsip utama untuk memastikan 
keselamatan makanan dan mencegah 
penyakit bawaan makanan:

Kunci 1: Jaga Kebersihan: Pastikan 
premis makanan, pengendali 
makanan serta proses penyediaan 
makanan sentiasa bersih. Ia termasuk 
mencuci tangan dengan sabun dan air 
sebelum dan selepas mengendalikan 
makanan, terutamanya selepas 
menggunakan tandas, menyentuh 
daging mentah, ayam atau ikan dan 
selepas mengendalikan sampah.

Kunci 2: Asingkan Makanan Mentah 
dan yang Telah Dimasak: Asingkan 

peralatan/bekas penyimpanan untuk 
daging mentah, ayam itik, makanan 
laut dan telur daripada makanan 
yang telah dimasak dan makanan 
sedia untuk dimakan. Contohnya, 
gunakan papan pemotong, perkakas 
dan pinggan yang berasingan untuk 
makanan mentah dan masak bagi 
mengelakkan pencemaran silang.

Kunci 3: Masak Dengan Sempurna: 
Pastikan keseluruhan makanan 
dimasak dengan sempurna pada 
suhu yang sesuai supaya dapat 
membunuh bakteria berbahaya. 
Contohnya, masak makanan berkuah 
dan sup sehingga mendidih dan 
masak bahagian ayam, daging cukup 
hingga ke isi dalamnya.

Kunci 4: Simpan Makanan pada Suhu 
Selamat: Pastikan makanan panas 
tetap panas (melebihi 60°C) dan 
makanan sejuk tetap sejuk (di bawah 
5°C) untuk menghalang pembiakan 
bakteria. Bakteria membiak dengan 
cepat dalam "Zon Bahaya" antara 
5°C dan 60°C. Sejukkan makanan 
mudah rosak dengan segera dan 
nyahbekukan makanan secara 
selamat iaitu di bawah air mengalir, 
menggunakan microwave atau di 
dalam peti sejuk. Makanan yang telah 
disejukkan perlu dipanaskan semula 
pada suhu dan masa yang sesuai.

Kunci 5: Gunakan Air dan Bahan 
Mentah yang Selamat: Pastikan air 
yang digunakan untuk minuman 
dan penyediaan makanan adalah 
selamat dan bebas daripada bahan 
cemar. Gunakan bahan-bahan 
(contoh sayur, ayam, ikan) yang 
segar dan berkualiti tinggi. Amalkan 
penyimpanan makanan yang betul 
untuk mengekalkan kualiti dan 
keselamatan bahan masak.

Keracunan makanan boleh dicegah 
dan memerlukan usaha kolektif 
daripada individu, pengeluar 
makanan, peruncit dan pihak 
berkuasa kawal selia. Dengan 
mematuhi 5 Kunci Keselamatan 
Makanan dan mengamalkan 
pengendalian makanan yang betul 
dalam kehidupan seharian, kita 
boleh mengurangkan risiko penyakit 
bawaan makanan dan memastikan 
makanan yang kita ambil adalah 

selamat dan berkhasiat. Ingat! 
makanan yang selamat bukan sahaja 
penting untuk kesihatan kita tetapi 
juga untuk kesejahteraan keluarga 
dan masyarakat. 

IMBAS QRIMBAS QR
JABATAN KESIHATAN NEGERI SELANGOR

BAHAGIAN KESELAMATAN DAN KUALITI MAKANAN

BKKM JKN Selangor - Food Rangers 

Jabatan Kesihatan Negeri Selangor
https://hq.moh.gov.my/fsq/

BAHAGIAN KESELAMATANBAHAGIAN KESELAMATANBAHAGIAN KESELAMATAN
DAN KUALITI MAKANANDAN KUALITI MAKANANDAN KUALITI MAKANAN

JABATAN KESIHATAN NEGERI SELANGORJABATAN KESIHATAN NEGERI SELANGORJABATAN KESIHATAN NEGERI SELANGOR

Pesanan khas daripada:



AKTIVITI NIOSH Malaysia Newsletter 

www.niosh.com.my

April 2024

7

Program Nur Ramadan Kareem

Kasih Ramadan Perpustakaan Awam Negeri 
Sembilan

2 Apr 2024 

1 Apr 2024 

2 April 2024, Bandar Baru Bangi 
- NIOSH dan anak syarikatnya, 
NIOSH Certification Sdn Bhd 
telah menganjurkan Program Nur 
Ramadan Kareem sebagai  pengisian 
mengimarahkan bulan suci Ramadan. 
Antara aktiviti yang telah dijalankan 
adalah Majlis Khatam Al-Quran, 
Ceramah Khas Haruman Terindah 
Ramadan yang disampaikan oleh 
PU Lokman Naufal, reruai jualan dan 
pameran serta acara memasak dan 
mengedar bubur lambuk. 

Acara tahunan sempena bulan 
Ramadan ini bertujuan untuk 
memupuk semangat cintakan Al-
Quran, menyemai budaya kerjasama 
serta mengeratkan hubungan 
silaturrahim antara kakitangan dan 
masyarakat awam. Program istimewa 
kelolaan Kelab Kebajikan dan Sukan 
NIOSH (KKSI) dengan kerjasama 
PUSPANITA dimeriahkan lagi dengan 
kehadiran tetamu kehormat iaitu 
Pengerusi PUSPANITA Kementerian 
Sumber Manusia (KESUMA), Datin 
Sri Mariam binti Ismail. Turut tidak 

ketinggalan hadir ialah YBrs Tuan 
Manivanan Gowin, Naib Pengerusi 
NIOSH, YBrs Tuan Haji Ayop 
Salleh, Pengarah Eksekutif NIOSH, 
Pengerusi PUSPANITA NIOSH, Puan 
Hajjah Jamilah Katis dan Setiausaha 
Eksekutif NIOSH, Mejar (B) Haji Hanif 
Maidin.

Sesi edaran bubur lambuk kepada 
komuniti berdekatan turut diadakan 
dengan kerjasama stesen minyak 
Petronas Seksyen 15, Bandar 
Baru Bangi. Di kesempatan ini 
juga, kakitangan NIOSH turut 
menyampaikan mesej kepada 
pemandu kenderaan dan 
penunggang motosikal agar sentiasa 
mengutamakan keselamatan dan 
kesihatan khususnya ketika berada di 
jalan raya. 

1 April 2024, Seremban - NIOSH 
turut bersama-sama menjayakan 
Kasih Ramadan anjuran Perbadanan 
Perpustakaan Awam Negeri Sembilan 
dengan kerjasama jabatan kerajaan 
dan swasta.

Program khidmat masyarakat melalui 
tanggungjawab sosial korporat ini 
adalah antara aktiviti bulan Ramadan 
yang bertujuan untuk meringankan 
beban mereka yang serba kekurangan. 
Program ini turut mengeratkan 
lagi hubungan silaturrahim antara 
jabatan kerajaan, pihak swasta dan 
masyarakat awam. Pihak NIOSH turut 
menghulurkan sumbangan kepada 
Maahad Tahfiz Tafaqquh As-Saadah 
dan Pondok Asy-Syatariah.

Tetamu kehormat yang hadir 
adalah YAB Dato’ Seri Utama Haji 
Aminuddin bin Harun, Menteri Besar 
Negeri Sembilan, YABhg Datin Seri 
Hajah Wan Hasni binti Wan Yusof, 
Yang di-Pertua Badan Kebajikan 
Isteri Wakil-wakil Rakyat, Pegawai 
Kanan Wanita Kerajaan Negeri, Ketua 

Jabatan Wanita Kerajaan Negeri 
(BAKRIYAH), YB Dato’ Mohd Zafir bin 
Ibrahim, Setiausaha Kerajaan Negeri 
merangkap Pengerusi Perbadanan 
Perpustakaan Awam Negeri Sembilan 
dan YB Puan Noorzunita Begum 
binti Mohd Ibrahim, Pengerusi 
Jawatankuasa Bertindak Wanita, 
Keluarga dan Masyarakat Negeri 
Sembilan.

Turut hadir adalah YBhg Datin Suriani 
binti Yahya, Pengerusi PUSPANITA 
Cawangan Negeri Sembilan dan YBrs 
Puan Hajah Jamilah binti Haji Katis, 
Pengarah Perbadanan Perpustakaan 
Awam Negeri Sembilan. Pihak NIOSH 
diwakili oleh Tuan Haji Ayop Salleh, 
Pengarah Eksekutif NIOSH.

Bengkel Pra-Pembentangan & Penyerahan Deraf 
Laporan Projek CSRA & WAHRA

3 Apr 2024 

3 April 2024, Bandar Baru Bangi – 
NIOSH telah mengadakan Bengkel 
Pra-Pembentangan & Penyerahan 
Deraf Laporan Projek Confined Space 
Risk Assessment (CSRA) & Working 
at High Risk Assessment (WAHRA) 
kepada Petronas Leadership Centre. 
Bengkel tersebut telah dihadiri oleh 
lima orang pegawai dari Petronas 
Leadership Centre serta wakil NIOSH 
daripada Jabatan Perundingan, 
Penyelidikan dan Pembangunan 
(CRDD) dan Bahagian Pembangunan 
Program (PDD). 

Projek CIMAH di Loji Rawatan Air Langat2 Apr 2024 

2 April 2024, Air Langat – Wakil 
Jabatan Perundingan, Penyelidikan 
dan Pembangunan (CRDD) telah 
melaksanakan Projek Control of 
Industrial Major Accident Hazards 
(CIMAH) di Loji Rawatan Air Langat, 
Selangor. Antara yang terlibat ialah 
En. Muhammad Ridzuan, Eksekutif 
dari Air Selangor serta wakil NIOSH 
iaitu Ts. Hj. Mohd Esa Mohd Baruji, 
Pakar Teknikal NIOSH, En. Mohd Atif 
Sholehudin yang merupakan OYK 
CIMAH serta dua orang Eksekutif 
CRDD iaitu  En. Mohamad Hanafi Ali 
dan En. Muhammad Hairul Farique 
Mohd Fuadi. 

Bengkel Safety and Health Commitee (SHC) 
bersama kakitangan UniPSAS

Lawatan Jaringan Kerjasama antara NIOSH & 
University of Cyberjaya (UoC)

23-24 Apr 2024 

23 Apr 2024 

23-24 April 2024, Kuantan – NIOSH 
telah mengadakan Bengkel Safety 
and Health Commitee (SHC) bersama 
kakitangan Universiti Islam Pahang 
Sultan Ahmad Shah (UniPSAS) 
bertempat di  D Banquet by Cathayana 
Hotel, Kuantan. Bengkel tersebut 
telah dikendalikan oleh tenaga 
pengajar NIOSH iaitu  Ts. Hj. Mohd 
Esa Mohd Baruji, Pakar Teknikal 
NIOSH serta dua orang Eksekutif 
CRDD iaitu En. Daud Adam dan En. 
Muhammad Hairul Farique Mohd 
Fuadi. Majlis perasmian penutup telah 
disempurnakan oleh Prof Dato' Dr. 
Haji Mohd Zawavi bin Zainal Abidin, 
Naib Canselor UniPSAS. 

23 April 2024, Cyberjaya -  Bahagian 
Penyebaran Maklumat (IDD) telah 
mengadakan lawatan jaringan 
kerjasama ke Fakulti Kesihatan dan 
Keselamatan, University of Cyberjaya. 
Lawatan tersebut bertujuan untuk 
mengadakan perkongsian maklumat 
tentang aktiviti yang dilaksanakan 
oleh IDD serta mewujudkan 
jaringan kerjasama antara NIOSH 
dengan universiti tempatan dari segi 
aktiviti penerbitan dan penyebaran 
maklumat.

Larian KESUMA Hari Pekerja 202427 April 2024 

27 April 2024, Putrajaya - Lebih 
3,000 peserta daripada pelbagai latar 
belakang dan peringkat umur telah 
menyertai Larian KESUMA Hari 
Pekerja anjuran KESUMA dan NIOSH 
yang diadakan di Dataran Wawasan, 
Putrajaya.

Turut hadir memeriahkan program 
dan menyertai acara larian ialah 
YBhg. Dato’ Sri Khairul Dzaimee 
Daud, Ketua Setiausaha KESUMA; 
YBhg. Dato' Seri Ir. Dr. Zaini Ujang, 
Ketua Setiausaha Kementerian 
Pendidikan Tinggi (KPT); YBhg. Dato’ 
Hajah Norison Ramli, TKSU (Dasar) 

KESUMA; YBrs Tuan Manivanan 
Gowin, Naib Pengerusi NIOSH dan 
Tuan Haji Ayop Salleh, Pengarah 
Eksekutif NIOSH.

Program Larian KESUMA ini diadakan 
bersempena sambutan Hari Pekerja 
yang disambut pada 1 Mei setiap 
tahun. Para peserta turut berpeluang 
membawa pulang lebih 70 hadiah 
cabutan bertuah serta menyertai 
pelbagai aktiviti untuk kanak-kanak 
dan keluarga.

Sesi Pembentangan Dapatan Advanced 
Ergonomic Risk Assessment25 Apr 2024 

25 April 2024, Muar – Sesi 
pembentangan dapatan Advanced 
Ergonomics Risk Assessment telah 
dikendalikan oleh En. Noorul Azreen 
bin Azris, Eksekutif CRDD bertempat 
di STMicroeletronics Sdn. Bhd. Muar, 
Johor. 

Hari Keselamatan dan Kesihatan Pekerjaan 
Sedunia 2024 Peringkat NIOSH30 Apr 2024 

30 April 2024, Bandar Baru Bangi – 
NIOSH telah menganjurkan program 
Sambutan Hari Keselamatan dan 
Kesihatan Pekerjaan Sedunia 2024 
bertempat di NIOSH Experience 
Centre, Menara NIOSH sempena 
meraikan World OSH Day 2024 yang 
bertemakan “Kesan Perubahan Iklim 
Terhadap Keselamatan dan Kesihatan 
Pekerjaan”.

Antara aktiviti yang telah dijalankan 
sepanjang program tersebut ialah 
#NIOSHTalk, forum, cabutan 
bertuah, kuiz dan pameran oleh 
beberapa agensi dan jabatan yang 
telah melaksanakan ESG di organisasi 
mereka.

#NIOSHTalk bertajuk “Kesan 
Perubahan Iklim Terhadap 
Keselamatan Dan Kesihatan 
Pekerjaan (KKP)” telah disampaikan 
oleh Encik Azhar Ahmad, Pakar 
Teknikal NIOSH. Setelah itu, 
#NIOSHTalk turut disampaikan oleh 
Puan Saidatul Ashikin Abu Hassan 
daripada Malaysian Communications 

and Multimedia Commission 
(MCMC) dengan topik ‘Keselamatan 
Siber dalam Memenuhi Keperluan 
Perubahan Industri’. 

Di samping itu, slot istimewa 
mengenai perkongsian pandangan 
berkaitan ESG menerusi forum turut 
disampaikan oleh tiga orang panel 
iaitu Mr. Steven Lee, Presiden ESG 
Malaysia, Mr. Ivan The Shan Qian, 
Timbalan Pengurus Besar Integrated 
Management System and Safety dan 
Tn.Hj Khairunnizam Mustapa, Pakar 
Teknikal NIOSH.

